
Kalaallit Nunatsinni pisortatigoortumik Nunatta Katersugaasivianut
Allagaateqarfianullu atasussamik kulturikkut eriagisariaqartut
illersorneqarsinnaasumik toqqorsiveqalernissaannut Naalakkersuisut pilersitsinissamut
suliagaqqullugit Inatsisartut aaliangiiffigisassaattut siunnersuut.
(Inatsisartunut ilaasortamit Aleqa Hammondimit, Siumut, siunnersuutigineqartoq)

pillugu

Kultureqarnermut, Ilinniartitaanermut, Ilisimatusarnermut Ilageeqarnermullu
Ataatsimiititaliap

ISUMALIUTISSIISSUTAA

Siunnersuutip aappassaaneerneqarnerani sagqummiunneqartoq

Ataatsimiititaliaq suliarinninnermini kingullermik ukuninnga ilaasortagarpoq:

Harald Bianco, Inuit Ataqatigiit, Jane Petersenimut, Inuit Ataqatigiit, sinniisoq
Andreas Uldum, Demokraatit, siulittaasup tullia

Hans Aronsen, Inuit Ataqatigiit

Ruth Heilmann, Siumut

Aleqa Hammond, Siumut

UPA2011-mi wullog 15. marts 2011 siullermeerneqarnerata kingorna siunnersuut
Ataatsimiititaliap misissorpaa.

Siunnersuutip imarisaa siunertaalu

Siunnersuuteqartup  siunnersuuteqarnermini  kissaatigaa  Nunatta  Katersugaasivianut
Allagaateqarfianullu atasumik katersugaatinik toqqorsiviup pilersinnissaa Naalakkersuisut
aallartissagaat. Nunatta Katersugaasiviani Allagaateqarfianilu maannakkut
toqqorsiviugallartut ~ mikivallaartut ~ naammannatillu ~ aammalu  init  toqqorsivittut
atorneqartariagartut naleqqutinngitsut, toqqortallu pitsaassusiisigut innarlerneqarsinnaasut
siunnersuuteqartup siunnersuummini tunngavilersuutigai. Atisat, ammit asiusinnaasullu allat
kissassutsimi silaannaallu isugutannerani eqqortumi uninngatinneqanngikkunik asiussapput

ajortillutillu. Siunnersuuteqartup taamatut siunnersuuteqarnermini kulturikkut
eriagisariaqartut tigussaasut nunatsinni pigineqartut siunissamut isumannaallisarneqarnissaat
kissaatigaa, taassumalu saniatigut inuit saarngi kulturikkullu eriagisariaqartut tigussaasut allat
Kalaallit Nunaata avataaniittut utertinneqarnissaannik anguniakkap eqqortinneqarnissaa
kissaatigalugu.

Siunnersuutip aningaasatigut kingunissai pillugit siunnersuuteqartoq allappoq katersugaatinik
togqorsiveqarneq soorunami aningaasartuutinik arlalinnik kinguneqassasoq, naggataatigulli
aningaasatigut kingunissaanut aaqqiissutip sorliup toqqarneqarnissaa apeqqutaassasoq.

Siunnersuutip Inatsisartuni siullermeerneqarnera

Naalakkersuisut — akissuteqaammi  allapput  siunnersuut Nunatta Katersugaasivianut
Allagaateqarfianullu  tusarniaassutigineqartoq, taassumalu uppernarsarpaa maannakkut
togqorsiviusut ~ naammanngitsut  ullutsinnullu ~ naleqqutinngitsut. ~ Naalakkersuisut
siunnersuuteqartutulli siunnersuutip aningaasatigut kingunissaanik misissuisinnaanngimmata
siunnersuut taamatut isikkogartillugu Naalakkersuisut tapersersinnaanngilaat. Kisiannili suut
pisariagartinneqavinnersut aamma periarfissanik aaqqiissutissanillu pisariagartitsinermik
aaqqiissutaasinnaasunik misissuilluarnissamik Naalakkersuisut neqerooruteqarput, tassunga
ilanngullugu suliniutit pisariaqartinneqartullu piviusunngortinnissaat qanoq akeqassanersoq.
Illersornegarsinnaasumik uninngatitsinissag, uninngatitsiveqarnissaq kulturikkullu
eriagisassat  tigussaasut  isumaannaallisaavigineqarnissaat tassungalu  peqatigitillugu
siunnersuutip aningaasatigut kingunissaasa qulaajaavigineqarnissaat paartiit tamarmik
siullermeerinninnermi  taperserpaat. Siullermeerinninneq tamaat isigalugu oqallinneq
innersuussutigineqarpogq.

Ataatsimiititaliap siunnersuummik suliarinninnera

Siullermeerinninneq  tunngavigalugu  ataatsimiititaliaq  inerniliivoq  toqqorsivinnik
uninngatitsivinnillu atuuttunik nutarsaanissaq nutaanillu ilasinissaq qularutissaanngitsumik
pisariagartinneqartut. Ataatsimiititaliap aammattaaq ilisimavaa pineqartumi
pisariaqartinneqartut  siunissamut  qularnaakkat taakkununngalu  aningaasartuutissat
tamakkerlugit  ilisimaneqanngitsut, inaarutaasumik aaqqiissutissamik  toqqaanissaq
apeqqutaammat.

Kulturikkut eriagisassaatigut tigussaasut ataatsimiititaliap isumaa malillugu kulturikkut
kinaassutsikkullu nunatsinnut imatut pingaaruteqartigaat inuiaqatigiittut maannamut

stunissamullu qulakkeerinnittariaqartugut. Siunnersuut tassunga tunngatillugu

pissusissamisoorpoq naleqqullunilu, tassanilu tunngaviusumik isumassarsiaq siunertarlu
aalajangiusimaannarneqartariaqarput. Kulturikkut kingornussatta kinaassutsittalu siunissamut
qularnaarnissaat akisussaaffigaarput.

Nunatta Katersugaasivia Allagaateqarfianillu ataatsimeeqateqarneq

Ataatsimiititaliap suliamut atatillugu paasisassarsiorluni ataasiarlugu Nunatta Katersugaasivia
Allagaateqarfialu ataatsimeeqateqatigaa. Paasisassarsiorluni ataatsimeeqateqarnermi Nunatta
katersugaasivianit allagaateqarfianillu uppernarsarneqarpoq. Toqqorsivimmik ullutsinnut
naleqqunnerusumik amigaateqarlutik. Ilaatigut toqqorsivissamik pisariaqartitsineq katersat
ullumikkut toqqorsivissaaleqitinneqarneranik tunngavilersorneqarpoq, togqorsivimmi
uningaasuuteqarnissamut periarfissat tamakiisuunngimmata. Peqatigalugulu annertuumik
kissaatigineqarpoq katersaatit amerlanerit Danmarkimit nunatsinnut nuunneqarsinnaanerat.

Nunatta katersugaasivianit allagaateqarfianillu nalilerneqarpoq, Nunatta Katersugaasivianut
allagaateqarfianullu ~ toqqorsivissamik  sananermi  inissianit  sananermi  m2-mut
akigitinneqartartut assigissasaat. Peqatigaluguli ~ Nunatta  Katersugaasivianit
Allagaateqarfianillu ilisimatitsissutigineqarpoq teknikkikkut piumasaqaatit amerlammata,
assersuutigalugu  inip  kiassusaa, ikuallattoornissamut = sillimanissaq, silaannaallu
isugutannerata aalajangersimasuunissaat, Nunatta Katersugaasiviata Allagaateqarfiatalu
siunertanut naleqquttumik atorneqarnissaanut piumasaqaataasut.

Allannguutissatut siunnersuuteqarnissamik pisariaqartitsineq

Siunnersuummi tunngaviusumik anguniagaq tunngaviusumik isumagqatigiissutigalugu suliap
ingerlatiinnarneqarnissaa ataatsimiititaliap aalajangiusimanialersaarpaa, aammalu
pisariaqartitat anguniakkallu qulaajarneqarnissaannut tunngatillugu paasisitsiniuteqarnissaq
qulakkeertinniarlugu, tassunga minnerpaamik ilanngullugu nassuiaasiornissaq, tassani
aningaasatigut kingunissai nassuiarneqassallutik. Kulturikkut kingornussatta
ajortinnginnissaat qulakkeerniarlugu kulturikkut kingornussatsinnik illersorneqarsinnaasumik
uninngatitsinissamut, toqqortagarnissamut qularnaarinninnissamullu piffissaq
killeqarsinnaavoq. Illersorneqarsinnaasumik aaqqiissuteqarnissap suliniutigineqarnissaa
ataatsimiititaliap politikikkut qulakkeerusuppaa.

Ataatsimiititaliaq isumaqarpoq siunnersuummi anguniakkanik suliagaqqinnisaq imatut
isikkoqartoq ajornakusoortigalunilu suliaq Naalakkersuisunit ingerlanneqartariaqarluni,
taakku suliamik ilisimasaqartunik teknikkullu ilisimasagartunik paasisimasaqartunillu
sulisogarmata.

Taassuma  kinguneranik  ataatsimiititaliaq  isumagqatigiittoq  aalajangiivigisassatut
siunnersuummut imaattumik allannguutissatut siunnersuuteqarpoq:

Nunatta Katersugaasiviani Allagaateqarfianilu katersugaatinik illersorsinnaasumik
toqqorsivimmik  pilersitsinissaq  siunertaralugu  pisariaqartitat anguniakkallu
aallaavigalugit aningaasatigut allaffissornikkullu Kkingunissaanik Kkingusinnerpaamik
2012-imi nassuiaammik saqqummiinissamik Naalakkersuisut peqquneqarnissaannik
Inatsisartut aalajangiiffigisassaattut siunnersuut.

Katersugaatinik toqqgorsivimmik nutartikkamik siunissamullu qularnaakkamik
pilersitsinissamik  pisariaqartitsinermik = nassuiaasiornermi  misissueqqissaarisoqassaag.
Tamanna pissaaq katersugaatit nunatsinnut utertinneqareersut, pissarsiarineqareersut
Kalaallillu Nunaannilu nassaarineqartut aallaavigalugit.

Kalaallit kulturikkut kingornussaasa tigussaasut nunatta avataaniittut amerlernerusut
ilisimaneqartullu  nunatsinnut  utertinneqarnissaat  pillugu suliamik ingerlatsinermi
politikikkullu periarfissanik anguniakkanillu nalunaarummi aamma allaaserinnittoqassaag.
Siunnersuuteqartup assersuutigalugu inuit saanikui Kebenhavnip Universitetianiittut
ogaatigai.

Suliniuteqanngikkutta siunissamullu qulakkeerinninngikkutta taakkulu paarinngikkutsigit
kulturikkut  kingornussagut tigussaasut qanoq pineqarnissaannik nassuiaasiornermi
ilanngullugu qulaajarneqassapput.

Aningaasatigut allaffissornikkullu kingunissai qulaajarlugit aaqqissutissatut siunnersuutinik
tunngavilersukkanik assigiinngitsunik nassuiaat imagassaaq.

Ataatsimiititaliap inassuteqaataa

Allannguutissatut siunnersuutip akuerineqarnissaa Ataatsimiititaliap isumagatigiittup
inassuteqaatigaa.

Taamatut oqaaseqaateqarluni isumaliutissiissummilu allassimasutut paasinnilluni siunnersuut
ataatsimiititaliap aappassaaniigassanngortipaa.

